
Penyataan Bersama- Pertubuhan Masyarakat Madani 

 

Ahli Parlimen digesa untuk hadir and menolak RUU355 jika dipercepatkan 
 

Kami, pertubuhan-pertubuhan masyarakat madani yang berikut, mengingatkan bahawa jika Rang Undang-

Undang 355 (RUU355) oleh Pengerusi PAS, Hadi Awang dipercepatkan dalam agenda perundangan pada hari 

Khamis dan usulnya diterima, maka rang undang-undang ini akan diambilalih oleh Kerajaan seperti yang 

diisytiharkan oleh TPM Zahid Hamidi pada 17 Mac. 

 

Untuk mengelakkan ini, semua ahli parlimen yang membantah mesti hadir dalam Persidangan Parlimen 

sepanjang 6 April (Khamis) untuk menewaskan usul yang membawa RUU355 jika ia dipercepatkan sekali lagi 

oleh Menteri UMNO seperti yang telah berlaku pada 26 Mei dan 24 November tahun lepas.  

 

Rakyat dan Ahli Parlimen harus mengambil perhatian bahawa RUU355 masih berpeluang menjadi realiti 

sungguhpun Kerajaan BN telah mematahkan rancangan sebelumnya untuk membentangkan RUU355 sebagai 

Rang Undang-Undang Kerajaan. BN mungkin sekali lagi akan mempercepatkan usul Hadi dan membenarkan 

Ahli Parlimen mereka untuk mengundi secara bebas. Jika ramai ahli parlimen yang membantah rang undang-

undang ini telah pulang rumah awal, maka rang undang-undang ini boleh jadi diluluskan seperti yang 

diisytiharkan oleh TPM Zahid. Ketetapan BN yang berubah minggu lepas boleh jadi sekali lagi diubah. 

 

Oleh kerana ini merupakan Rang Undang-Undang biasa, ia hanya memerlukan majoriti biasa untuk diluluskan. 

Dengan lain kata, jika hanya 60 ahli parlimen berada dalam Parlimen apabila rang ini dibentangkan untuk diundi, 

ia boleh diluluskan dengan 31:29 undi.  

 

Maka, tak kira apa pandangannya secara terbuka, mana-mana ahli parlimen yang tidak hadir apabila undi 

dibuang untuk menentukan nasib usul RUU355 harus dilihat sebagai menyokong rang undang-undang ini secara 

senyap. Jika Rang Undang-Undang ini diluluskan dan menjadi Rang Undang-Undang Kerajaan, semua ahli 

parlimen yang ponteng mesti mengambil tanggungjawab seperti mana-mana ahli parlimen yang menyokong 

RUU355.  

 

Oleh itu, walaupun jika ahli parlimen telah beli tiket penerbangan untuk pulang awal, mereka mestilah kekal di 

sana sehingga tamatnya sesi parlimen. Ia adalah tugas mereka untuk membuat undang-undang dan bukan untuk 

mencari alasan untuk mengabaikan kewajipan perlembagaan mereka.  

 

Jika rang undang-undang ini diluluskan begitu saja, Akta Makhamah Syariah (Bidang Kuasa Jenayah) (Akta 355) 

akan dipinda dan makhamah Syariah akan diberikan kuasa untuk menjatuhkan hukuman maksimumnya iaitu 

hukuman penjara selama 30 tahun, denda sehingga RM100, 000 dan sebatan 100 kali. Ini bermakna kesalahan 

peribadi melanggar rukun agama boleh membawa kepada hukuman yang lebih keras berbanding dengan 

rompakan, yang cuma boleh dihukum dengan 14 tahun penjara dan denda atau sebatan.   

 

Tiga hukuman hudud sudah termaktub dalam undang-undang jenayah syariah di Kelantan dan Terengganu yakni, 

100 sebatan rotan jika didapati berzina, 80 sebatan rotan untuk membuat tuduhan tidak berasas untuk zina dan 

liwat(qzaf) ; dan 40 – 80 sebatan rotan segera jika didapati meminum arak (syurb). Semua Muslim termasuk 

yang berasal dan menetap di Malaysia Timur akan tertakluk kepada hukuman sebegini jika dituduh melakukan 

kesalahan di Kelantan dan Terengganu. 

 

Malaysia telah dibentuk pada 1963 sebagai sebuah persekutuan secular, perkembangan pemerintahan Syariah 

menimbulkan soalan-soalan moral pembentukan Malaysia dan juga akan menanam benih perpecahan nasional. 

 

Demi Malaysia, kami menyeru semua ahli parlimen untuk hadir dan undi menentang Rang Undang-Undang 

Hadi jika ia dipercepatkan.  

 


